
Sulisinnaagaluarlutik sulinngitsut pisortaniit pisartagaqassagunik sulinnginnerup 

nalaani inuiaqatigiinnut ikiuuttussatut pisussaaffilersinnaanerigut apeqquteqaat 

aallaavigalugu oqallisissiassatut siunnersuut.  

 

(Inatsisartuni ilaasortaq, Aqqalu C. Jerimiassen, Atassut.) 

 

Akissuteqaat 

(Isumaginninnermut, Ilaqutariinnut, Suliffeqarnermut Nunamullu Namminermut 

Naalakkersuisoq) 

Siullermeerneqarnera  

 

Ukiuni kingullerni innuttaasut suliffeqanngitsut aammalu suliffissaaleqisutut 

nalunaarsorsimasut, sivisuumik suliffissaaleqisutut inissisimasarnerat akuttoraluttuinnartoq 

malunnarpoq. 

 

Nunatsinni sulisinnaasut tamaasa ukiuni makkunani pisariaqartinneqarnerat 

annertusigaluttuinnarpoq. Naalakkersuisullu pingaartippaat innuttaasut pisortanit 

ikiorneqaannaratik imminnut pilersornissaat sulissutigineqartuassasoq aammalu 

nukittosarneqartuarluni ingerlanneqassasoq qanimut kommunit peqatigalugit.  

 

Imminut pilersornerup suliniutigineqarnerani inatsisinik nutaanik marlunnik 

akuersissuteqartoqarpoq, tassalu suliffissarsiortunut ikiorsiissutit aammalu pisortanit 

ikiorsiissutit pillugit inatsisit, 1. Januar 2024 atuutilertussat. 

 

Innuttaasut suliffissaaleqisut, sukkanerusumik suliffimmut ikaarsaarnissaanut kommunit 

suliniuteqarnerunissaannik malitseqartussaavoq. Taamaalilluni innuttaasut sivisuumik 

suliffeqannginnertik pissutigalugu pisortanit ikiorserneqartartut iliuuseqarfiginissaat 

sulissutigineqarnerussasoq naatsorsuutigineqarpoq. 

 

Suliffissaaleqisunik sulisitsisarneq pillugu Inatsisartut peqqussutaat nr. 14, 12. November 

2001-imeersoq, 1. Januar 2002 atuutilersoq, periarfisseereerpoq, kommunimi 

suliffissaaleqisoqaleriataartarnera oqilisaaffiginiarlugu kommunip sulilersitsiniaanermut 

suliniuteqarnissaannik periarfissinnissaat.  

 

Peqqussutip atorluarneratigut kommunini innuttaasut sulisinnaassusillit suliffeqarnermut 

attuumassuteqaannarnissaat suliniutigineqarsinnaavoq, taamaalilluni pisortanit pisartagaqarneq 

annikillisaaffigineqarsinnaalluni. 

 

Inuusuttut eqqaassagaanni, Naalakkersuisut matumuuna piginnaasanik qaffassaanermut 

neqeroorummik ineriartortitsitillutik aallartisarput, assassorissanik suliaqarsinnaallutik 

ilinniartitaanermut appakaassutigisinnaasaannik. Inuusuttut assassorlutik sannavinni 

suliaqarsinnaassapput, ingerlariaqqissutigiumaakkaminnik. 

 

Tamatuma saniatigut Naalakkersuisut Attassisinnaanermut Inerisaanissamullu Pilersaarut 2 

suliarivaat, ilaatigut suliffissaqartitsinerup qaffasissusaanik annertusaanissamik pingaarnertut 

anguniagaqartoq. Pilersaarummi siunertaavoq siunissamut ungasissumut ineriartornerup 

ajunngitsup qulakkeerneqarnissaa, aningaasaqarnikkut attanneqarsinnaasoq aamma 

inuussutissarsiutini arlalinni isumannaatsumik inerisaanermik suliffissaqartitsinermillu 

siuarsaanissamut sinaakkutinik piumasaqaatinillu pitsaasunik pilersitsisinnaasoq. 

Taamatut oqaaseqarlutik Naalakkersuisut qilanaarivaat oqallilluarnissarsi.  

 

 

 


